
వనమే గోరుచు నుంటి నమ్ము మిఁక దైవం భాన రామప్రభో.

	శా.	
బంధువ్రాతము నమ్మలేదు సుతసంపత్ప్రీతియున్ లేదు సం

బంధంబుల్ మదిఁ గోరలేదు మది సంపర్కంబులున్ లేవు నీ

సంధానం బది నెమ్మది న్నిలిపితిన్ సందేహమున్ లేదయా

గ్రంథంబుల్ పదివే లిఁకేల నవమేఘశ్యామ రామప్రభో.

	శా.	
చేరన్ రాని మనుష్యులం గొలిచితిన్ సేవించితి న్నీచులన్

గోరన్ రాని యభీష్టకామముల బెక్కు ల్గోరితిన్ జాలు సం

సారవ్యాప్తులు నీపదాంబురుహదాస్యం బాత్మఁ గైకొంటి న

న్నేరీతిం దరిఁ జేర్చెదో గుణనిధీ యిన్నేల రామప్రభో.

	శా.	
స్త్రీలోలైకవిశేషమత్తులు ధరిత్రీపాలు రామీఁద వి

ద్యాలాలిత్యము లేక యున్నతఱి తత్సాంగత్యమున్ గీడగుం

శీలంబూడ్చి దురాశ వారి దినము ల్సేవించి సేవించి నే

జాలిం బొందితి నిన్ను జెందితి దయాసంకల్ప రామప్రభో.

	మ.	
కరిరాజుం గరుణించినా వెలమి గంగానందనుం బ్రోచినా

వరనిందాక్షిని ద్రౌపదిన్ మనిచినా వాధర్మరాజాదులం

